
నయవేదు లని మిమ్ము నమ్మితిఁ గాని 

భయమేది మీర లిప్పగిది దుర్నీతి

మొదల స్వామిద్రోహమున కొడిఁగట్టి 

యెదురుమి మ్మెఱుఁగమి నెఱుఁగలేనైతిఁ 

బదిలంబు గాఁగ లోపలను వెల్పలను 

మెదలెడువారి నిమ్మెయి విచారించి 

యీక్షణంబున దొంగ నిట పట్టితెచ్చి 

శిక్షించి సొమ్ముఁ దెచ్చినఁ గాని మొగముఁ 

జూడ రాఘవునాన సొరిది మీయాట 

లాడింతుఁ దెలసికొం డంతరంగముల 

మఱి యెవ్వ రిచటఁ ద్రిమ్మఱ రారు మీర 

లెఱుఁగ కాసొమ్ము దా నెందుఁ బోవచ్చు 

ననుచు నాగ్రహవృత్తి నాడువాక్యములు 

విని యమాత్యులు ధైర్యవివశులై యనిరి 

ఈవడువున నానతిచ్చిన నన్యు 

లావల మఱి యడ్డ మాడంగఁ గలదె 

యీయెడ మీ రానతీఁగ విన్నపము

సేయ కుండఁగరాదు చేసితిమేని 

స్వామిచిత్తమున నేసరవిమై నుండు 

నో మాకుఁ దెలియదు నుడివెద మైనఁ

